
AV SAMME FORFATTER

Kjersti er ein fiktiv person, helsing Kjersti (poesi, 2013)

Dommedøgn (roman, 2014)

Panikk! (poesi, 2015)

Kom og hent meg (poesi, 2017)

Ikkje vekk dei vaksne (poesi, 2019)


Kjersti Wøien Håland

Alt er uerstatteleg og ingenting kan fiksast


det er 2021 og alle apparat har streika

utdatert teknologi: planeten og kroppen

alle varsellamper blinkar

alle alarmar går

eg leitar febrilsk etter delane

som dei ikkje produserer lenger

verktøya som ikkje passar

ingenting nyttar

så eg plukkar opp manualen

for heile eksistensen

men det einaste han seier

er at alt er uerstatteleg og ingenting kan fiksast


verdsheimen sluttar å spinne

rørsle blir materie

eg er 33 og bur i eit hus og

plutseleg

etter eit livslangt kappløp

har eg tatt igjen framtida

står der på målstreken

dørstokken

heilt

oppslukt av alt som står stille lenge nok

til å la seg telje og lagre

men framleis ein framand

i ei verd eg bygger for meg sjølv


her er huset eg bur i:

føter med for store knoklar

grunnmur frå nedrasa stein

klumpete og ustabil

men urgamal og sterk

tjukke tømmerstokkar som held oppe

nervetrådar og straumleidningar

sikringar og hjerneceller

fars sosialistiske manifest og mors yrkesstoltheit

kokebøkene til søstera mi og døde kjæledyr

huset vart reist i 1988

verken nytt eller gamalt

verken stygt eller pent

grensene for eigedomen vekslar noko veldig

somme tider eig eg berre meg sjølv

så eig eg heile landet

så eig eg heile verda

så eig eg ingenting

